GUTUNA 9
Homosexualekin Bokazio Pastoraltza bai? 
Adiskideok:

Gai korapilotsua da. Azkenaldian eliz giroan arreta berezia hartu zaio gai honi iritzi publikoa astindu duten gertakizun iskanbilatsuetan zenbait eliz gizon aipatuak izan direlako, eta horiekiko zuzena ez litzakeen trataera desegokiak baztertzeko premia aurreratu delako. Bokazio Pastoraltzako Sustatzaile askok galdera kezkati hau agertzen dute: zer egin gurera sartu nahi duten artetik homosexualitate zantzuak dituztenekin?
Hara hor eztabaida. Lekaidian eta kanpoan. Ez ikusiarenak ez du arazoa konpontzen. Ezta larriki hartzeak ere. Gutxiago gaiztakeri bezala hartzea. Bereizi beharra dago. Lekaidiaren eskubide eta zeregina da bokazio-gaidunak onartzerakoan bereizketa zehatza egitea, zeren bokazioa Jainkoaren deia izanik bada ere Eliza bitartez, Elizan eta Elizarako jasotako dohaina. Beraz, elizkide garenez ezin gaitezke “Elizaren zentzumenetik” kanpo ibili. 
Iragan azaroan Aulki Santuak emandako azken agiriak argi uzten du. Dio bokazio-gaidun guztiek lortu beharreko dutela gizon eta emakumeekin harreman egokiak izateko heldutasun afektiboa, eta gaineratzen du ezin direla “onartu seminariora ez orden sakratuetara homosexual bezala jardun dutenak, ala joera homosexualak biziki errotuak dituztenak, edota gay jarrerak babesten dituztenak”.
Izan ere, Elizaren eskubide eta betebeharra da bokazio-gaidunen onarpenean bereizketa zehatza egitea. Agiria "egungo egoeragatik" argitaratzen dela dionean, agian mendebaldeko Eliza kolokan jarri dituen gehiegikeri sexualen krisia du hizpide. Zeintzuk dira irizpideak? 
Lehenengoa ulerterraza da. Berdin esan zezakeen heterosexual bezala jarduten dutenengatik. Bigarrenak, ordea, zehaztapenik behar du.
Zer esanahi du "joera homosexualak biziki errotuak"? Jarrera hori sexu berekiko lagunetaz erabat erakarriak direnak eta, orokorrean, haiekin harreman afektibo eta sexual biziak izateko irrika dutenak—desioak eskatutakoa bete ala ez—. Hori onartezintzat hartzen da.
Azkenik, zer da “gay kultura babestea"? Jokabide batzuk dira: homosexualen biltokietara sarri joatea, euren ekintzetan parte hartzea, sexu berekoen artean agertutako adierazpide erotikoak publikoki onartzea; Elizaren irizpideen aurkako jokabideak sustatzea … eta antzekoak. Beraiek ere misiolari bokaziotik kanpo geratzen dira.
Hiru irizpide hauek, urratu ezineko izanik ere, eztabaidagarri ere badira. Gai korapilotsua denez irekia ere bada. Sakontzen jarraitu behar da gizabanakoen onerako, izaerei begirune ematen eta bokazioaren betebeharrak onartzen, inor alboratu gabe, eta antropologiako zein psikologiako ikuspegiaz gain aburu erlijiosoak ere sakonki landuz. 
Zuen adiskidea.

